
A educación na súa primeira función 
social é transmisión da cultura das 
xeracións adultas aos máis novos, 
polo que o elemento esencial dos 
procesos educativos ao longo da 
historia tiña que ser necesariamente 
os saberes que cada comunidade vai 
creando e transmitindo de maneira 
natural ou de xeito máis ou menos 
inconsciente. 

Cando e porque se rompe entón esa 
cadea de transmisión que nos leva 
a afirmar que o patrimonio cultural 
inmaterial galego-portugués se está 
perdendo de maneira preocupante 
nos últimos tempos? Que nos fai 
pensar que se precisan de medidas 
urxentes para a súa conservación, 
difusión e introdución nas institucións 
escolares e socioeducativas?

Paradoxicamente foi a xeneraliza-
ción da escolarización unha das 
principais ameazas para o ensino 
das propias tradicións culturais. Algo 
que historicamente é unha conquista 
innegable para a elevación do nivel 

cultural dos pobos e das persoas que 
o conforman, é tamén o principal 
perigo para a transmisión da cultura 
popular. 

Isto pode explicarse polo papel des-
empeñado pola escola para a lexiti-
mación dun determinado tipo de cul-
tura, relegando ao nivel de incultura, 
o que non se axusta a ese patrón. 
Esta función ideolóxica do sistema 
educativo foino distanciando da cul-
tura popular, mentres situaba como 
obxectivo principal a lexitimación e 
imposición dunha cultura dominante, 
allea aos nenos que frecuentaban a 
escola na Galicia rural, e negadora 
do valor intrínseco dos coñecementos 
que portan os estudantes cando che-
gan á escola, e de todo o sistema de 
cultura no que eses coñecementos se 
integran.

Esta cultura dominante vaise conver-
tindo tamén nunha ideoloxía domi-
nante, que ten nos propios docentes 
os principais defensores e executores, 
que ou ben non toman consciencia 

do papel que están a desempeñar, 
ou instálanse na consciencia de que 
iso obxectivamente é correcto. 

Tanto a educación escolar, como 
a que se programa en institucións 
de educación non formal, instalouse 
nese paradigma tecnocrático, desde 
o cal non se cuestiona a función 
ideolóxica que se desempeña, e só 
preocupan as técnicas que garan-
ten eficacia na consecución duns 
obxectivos aos que se lle da un valor 
absoluto e obxectivo. 

Só así se entende como, a pesares 
da proliferación de novas correntes 
de pensamento pedagóxico ao longo 
do século XX, estas non teñen a acep-
tación desexada no nivel da práctica 
educativa. Volvendo á cuestión que 
nos ocupa da cultura popular, na 
miña formación pedagóxica iniciada 
nos anos setenta puiden disfrutar das 
lecturas de obras extraordinarias de 
educadores que propugnaban a rela-
ción da escola co entorno, e mesmo 
contei con profesoras e profesores 

no Colexio Universitario que nos 
levaban de excursión a Chandrexa 
ou a Entrimo durante algún ponte da 
primavera, coa escusa de “realizar 
estudios antropolóxicos da aldea” na 
que ocasionalmente estableciamos o 
campamento.

Todo parecía evidente e fácil de tras-
ladar ao ensino de xeito automático. 
Pero pasaron os anos e non facemos 
mais que constatar que o sistema 
educativo segue a desempeñar a 
súa función reprodutora da cultura 
dominante e segue a vivir de costas á 
cultura popular. As numerosas expe-
riencias que tentan mudar a situación 
son illas nun óceano no que o habi-
tual permanece inalterable. 

A esta función da escola veñen a con-
tribuír de xeito multiplicador as ten-
dencias globalizadoras neoliberais 
que predominan nos últimos anos, 
con novos medios de difusión e lexi-
timación mais poderosos aínda do 

que foi a escola ao longo dos dous 
séculos pasados. A educación social 
que se consolida nas últimas décadas 
a través de múltiples institucións e 
programas tampouco se fixa como 
un dos seus eixes básicos o desen-
volvemento da comunidade ó redor 
das súas potencialidades culturais e 
comunitarias, aínda que ese segue a 
ser o seu punto de partida teórico.

Neste panorama ten sentido formular 
a pregunta coa que titulamos este 
artigo. Unha pregunta semellante 
á que formulaba Moacir Gadotti 
(2007) nun Congreso de Pedagoxía 
Social recentemente realizado en 
Allariz, Unha pregunta á que pode-
mos responder afirmativamente, 
debido precisamente a ese bagaxe 
teórico. O feito de que a teoría non 
se vexa reflectida na práctica, non 
significa que non sexa posible en 
algún momento intentalo en novos 
contextos educativos formais ou non 
formais.

Unha educación posible 
e urxente

Efectivamente, a tendencia do siste-
ma educativo a desempeñar unha 
función reprodutora e favorecedora 
da cultura dominante non é lineal ao 
longo das décadas, pois en determi-
nadas etapas ponse en cuestión esa 
función, non só pola teoría peda-
góxica, senón por accións de gober-
no determinadas ou pola acción 
de movementos de profesorado ou 
movementos sociais. 

Por iso, introducir o estudo do 
Patrimonio Cultural Inmaterial no sis-
tema educativo ou nas prácticas da 
educación non formal é unha tarefa 
posible, e tamén urxente, pois as 
condicións que hoxe fan posible esa 
práctica pedagóxica poden non ser 
tan favorables noutro momento. Estas 
mesmas expresións eran utilizadas 
por Rafael Grasa, (1984) referíndose 
á Educación para a Paz, antes inclu-
so de que a lexislación educativa 
se referise aos eixes transversais. 
Foi precisamente esa chamada de 
atención, de alguén que dinami-
zaba un Seminario Permanente de 
Educación para a Paz en Badalona, 
unido á proliferación doutros escena-
rios favorábeis (xornadas, encontros, 
congresos, declaracións…) o que 
estimula aos lexisladores, aos cole-
gas de profesión e á sociedade no 
seu conxunto. 

En relación coa cultura galega, 
estamos no momento histórico en 
que alguén dixo que era urxente e 
posible. Posiblemente se veña dicin-
do desde hai tempo, sen que a 
idea teña moita acollida no mundo 
pedagóxico. Pero entendemos que, 
desde 1995, a iniciativa de Ponte 
nas Ondas, de conectar o mundo 
educativo coa cultura propia galego-

portuguesa, de sensibilizar á socie-
dade sobre o valor desta cultura, de 
protagonizar unha intensa actividade 
de difusión, especialmente a través 
da radio, internet e outros medios 
de comunicación, e de presentala 
como Candidata a Obra Mestra da 
Humanidade, diante da UNESCO, 
creou un escenario propicio para 
un traballo educativo mais grato no 
futuro en relación co patrimonio, e 
unha autoestima maior por parte dos 
portadores dese patrimonio.

A idea prendeu en moitos secto-
res sociais, cun papel central do 
sector educativo, pero con eco no 
mundo cultural –ao mais alto nivel 
do goberno galego-, no ámbito da 
investigación, da Universidade, do 
asociacionismo, da empresa e dos 
medios de comunicación. Desde esta 
plataforma nace o proxecto Ronsel, 
neste mesmo ano 2007, co propósito 
de elaborar e por en marcha o Plan 
Estratéxico do Patrimonio Inmaterial, 
intentando involucrar no mesmo, a 
sectores políticos, técnicos, estudo-
sos, portadores e demais protagonis-
tas deste patrimonio.

Isto é realmente esperanzador, coa 
única salvidade da escasa implica-
ción do sector educativo a niveis de 
decisión institucional, cunha aposta 
decidida por incorporar ao currículo 
o estudio, coñecemento, valoración e 
estima do patrimonio cultural, tanto a 
través de decisións normativas como 
a través de políticas favorecedoras 
deste principio pedagóxico, entre 
as que se encontra a política de 
formación inicial e permanente de 
profesorado. Na inicial, referíndonos 
ao ensino básico, hai tamén grande 
responsabilidade da Universidade, 
pero referíndonos aos niveis medios, 
as carencias nesa formación son 
moito mais acusadas, e falta esa 

normativa reguladora que, dunha 
vez por todas, supoña unha verda-
deira vontade política de reforma 
educativa. 

O camiño andado 	  

Nesta conxuntura de ventos favorá-
beis, pero coa indiferenza da admi-
nistración educativa, é importante que 
os movementos educativos e culturais 
non se desmoralicen e permitan suplir 
esas deficiencias normativas. Nun 
repaso, que fixo M. Atanes, dos des-
eños curriculares base, publicados no 
DOG a principios do verán, para ana-
lizalos no debate do Plan Estratéxico, 
arriba citado, encontrou que só algúns 
obxectivos das áreas de coñecemento 
do medio, de educación física e de 
educación artística, no nivel prima-
rio, fan referencia ao patrimonio. En 
secundaria, nas mesmas áreas, de 
xeito aínda mais superficial. 

Ten que ser a iniciativa dos centros, a 
iniciativa dos colectivos de profesora-
do e das asociacións dinamizadoras 
do entorno da escola, as que se 
adianten aos lexisladores, e apro-
veiten as posibilidades que a lei per-
mite, a través de temas transversais, 
autonomía dos centros, etc, para ir 
mais alá nunha educación centrada 
no entorno próximo, na recuperación 
cultural, transmisión e recreación da 
mesma. 

Nesta liña teñen camiñado diversos 
movementos de renovación peda-
góxica, desde antes do período 
democrático, e tense dado un salto 
cualitativo importante, a mediados 
dos noventa, coa posta en marcha 
do proxecto Ponte nas Ondas. 

Ponte...nas ondas! é unha experien-
cia pedagóxica que na súa orixe 

fomentaba a radio interescolar, co 
obxectivo de buscar elementos cultu-
rais transfronteirizos, e procurar pon-
tes que eliminasen as barreiras de 
comunicación que se construíron con 
estas fronteiras, tanto entre pobos 
veciños da raia galego-portuguesa, 
como entre pobos máis afastados, 
portadores de elementos culturais e 
lingüísticos semellantes.

Naceu cos seguintes obxectivos, 
(Veloso, 1996:57):

 Establecer unha ponte de comu-
nicación con Portugal e os países de 
lingua e cultura portuguesa.

 Desenvolver accións de difusión 
e promoción da cultura galego-por-
tuguesa.

 Difundir entre o alumnado o 
coñecemento da cultura portuguesa 
e viceversa, co obxectivo de fomen-
tar o mutuo coñecemento da cultura 
común que nos une.

 Fomentar entre o alumnado o 
uso e a valoración da lingua galega 
e portuguesa e difundir no ámbito 
educativo a existencia do idioma 
galego e portugués. 

 Fomentar o emprego dos moder-
nos medios de comunicación entre o 
alumnado para conseguir cidadáns 

con coñecemento crítico dos mes-
mos.

 Coñecer a radio como medio de 
comunicación, diferenciando a lin-
guaxe e os soportes que emprega, e 
sendo capaz de apreciar criticamen-
te os elementos de interese expresivo 
e estético.

 Desenvolver a fomentar o empre-
go das Tecnoloxías da Información 
e da Comunicación entre os xoves 
como un medio de comunicación útil 
e áxil.

Co andar do tempo, decidiuse 
ampliar a experiencia inicial, consis-
tente nun día de radio interescolar, 
para que non fose só unha única xor-
nada, senón que tivese proxección 
no currículo escolar e unha maior 
presenza nos centros educativos. A 
partires do ano 1997 proponse que 
cada nova edición se lle dedique a 
estudar e a divulgar un dos concellos 
do entorno. Así, no ano 97 divul-
gouse o Concello de Salvaterra de 
Miño, no 1998 estudouse Monçao, 
no ano 1999 foi para estudar Arbo 
e Melgaço, co gallo da inauguración 
da nova ponte entre as dúas locali-
dades e no ano 2000 chegoulle a 
quenda a Tui e Valença do Miño. O 
equipo de organización subministra-
ba ampla información sobre a loca-
lidade a estudar e con ela, en cada 
centro educativo elixíase o motivo 

preferente (gastronomía, literatura, 
rotas turísticas, xeografía etc.) para 
desenvolver na programación cos 
alumnos e alumnas.

A edición do ano 1998 deu paso 
á retransmisión da programación a 
través de Internet, feito que permitía 
abrir a experiencia, a todo o mundo 
E así lanzouse a proposta a través 
da Web e a compañía Telefónica 
encargouse de realizar a transmisión. 
Ponte... nas ondas! chegaba naquel 
ano a escolas de Cáceres, de Braga, 
de Sarria e mesmo á cidade de 
Pontevedra. Por correo electrónico 
aínda se fixeron novos contactos e 
ademais, comezou a interesarse pola 
experiencia, poderosos medios de 
comunicación: emisoras de radio de 
ámbito estatal, de Portugal e canais 
de televisión, ademais de participar 
novas escolas a través de internet, 
entre elas o Colexio Pedro II de Río 
de Janeiro. Comezaron a colaborar 
prestixiosos artistas na experiencia: 
UXÍA e JOÃO AFONSO grava-
ron no ano 2000 un tema conxun-
to para ser estreado en exclusiva 
durante a programación. “O cantar 
galego” de Zeca Afonso é o tema 
escollido para dar entrada a estas 
colaboracións artísticas. A eles sumá-
ronse nos anos seguintes: Mercedes 
Peón, Dulce Pontes, Caetano Veloso, 
Chico Cesar, Filipa Pais, Milladoiro, 
Manu Chao, Pinto D´Herbón, Fausto, 
Daniela Mercury, Fuxan os Ventos, 
Gaiteiros de Lisboa, Treixadura, 
Xistra de Coruxo, Cabaquiños de 
Lovelhe...

No ano 2001 a UNESCO falla 
as primeira proclamacións das 
Obras Mestras do Patrimonio Oral 
e Inmaterial e o eco destas pro-
clamacións chega ao entorno de 
Ponte... nas ondas! que decide dedi-
car a VIII edición do ano 2002 ao 

Patrimonio Oral e Inmaterial. Nese 
ano realizáronse nas escolas exposi-
cións, murais, recolleitas de adiviñas, 
xogos tradicionais, receitas de men-
ciña tradicional... e un amplo abano 
de actividades impulsadas a partir 
desta iniciativa. (Cid, Veloso, Feijoo, 
2007). Tomase a decisión de iniciar 
a partir deste mesmo ano os trámites 
para presentar diante da UNESCO a 
Candidatura de Patrimonio Inmaterial 
Galego-Portugués, para que este 
organismo declarase este patrimonio 
cultural común como Obra Mestra 
da Humanidade. A complexidade da 
tarefa fixo que se establecese o hori-
zonte da terceira proclamación pre-
vista para o 2005 como marco dos 
traballos. (Veloso, 2007). Comezaron 
tamén as Mostras da Oralidade 
Galego-Portuguesa, que cada 
ano completaban o traballo escolar, 
cunha festa extraordinaria.

O traballo a prol da Candidatura, 
o incremento das colaboracións e 
a exposición “10 anos unidos 
Ponte... nas ondas!!”, crearon 
unha alta motivación nos escolares 
e nos demais participantes nas edi-
cións de 2004 e 2005. Foi o momen-
to dun importante recoñecemento 
europeo: O EBLUL (European Bureau 
For Lesser Used Languages), orga-
nismo consultivo da Unión Europea 
e da UNESCO que se encarga de 
estudar e defender as linguas minori-
tarias, na reunión do ano 2004, que 
tivo lugar en Flesbourg (Alemaña), 
Ponte...nas ondas! foi convidada a 
presentar a experiencia. No Plenario 
do EBLUL, recoñeceuse por unanimi-
dade que a experiencia era merece-
dora do maior recoñecemento, como 
experiencia innovadora que axuda 
á consolidación e desenvolvemento 
dunha lingua minoritaria e recoñeceu 
a experiencia como “modelo de 
boas prácticas”.

O seguinte curso foi o da preparación 
da candidatura, con importante des-
pregue de actividade, reflectida na 
páxina Web da Candidatura, www.
opatrimonio.org, que se sumaba á 
web da propia asociación pedagóxi-
ca: www.pontenasondas.org.

Nesta altura a programación xa era de 
24 horas, realizada desde nove estu-
dios de radio e desde a Radio Galega. 
Rádio Ecos da Raia de Monçao, 
Rádio Ines Negra de Melgaço, 
Rádio Cultural de Vilanova de 
Cerveira, Rádio Montalegre, 
Radio Municipal de Tui, Radio 
ECCA de Vigo, Radio Allariz, 
Emisora Escolar Casa da Cultura 
de Salvaterra de Miño, CMHW 
La Reina Radial del Centro de 
Cuba. A maiores, a emisión puido 
seguirse a través de INTERNET.

O plantexamento foi o mesmo de 
anos anteriores. Cada escola, institu-
to ou facultade da Universidade esco-
lleron ao principio do curso o tema 
que desexaron traballar, relacionado 
con algún aspecto do Patrimonio 
Oral e Inmaterial, simbolizado nunha 
árbore con cinco pólas dos ámbitos 
recollidos na Candidatura.

Así estudáronse e elaboráronse mate-
riais sobre os curros, cantigas tra-
dicionais, entroido, oficios, contos 
refráns…etc. que despois se concre-
taron nos programas radiofónicos. 
O 6 de maio de 2005 emitiuse a 
edición posiblemente mais importante 
da historia de Ponte nas Ondas. Un 
novo proxecto daba lustre á experien-
cia: Meniños Cantores. Unha nova 
faceta entra en Ponte...nas ondas, a 
edición e o traballo audiovisual. 17 
centros educativos galegos e portu-
gueses se involucraran no proxecto. 
O estudio de gravación Casa de Tolos 
en Gondomar foi o aliado imprescin-
díbel que fixo que ao longo do curso 
2004/05 se realizase este traballo. O 
resultado é o disco-libro-dvd. No mes 
de xuño de 2005 reunimos aos cin-
cocentos participantes en Meniños 
Cantores na vella ponte de Tui e 
Valença e alí gravouse o vídeo-clip do 
tema central Máis Perto, composto 
especialmente para este proxecto por 
Uxía Senlle e Segundo Grandío.

Coa continuidade desta experiencia, 
e con novas propostas que xorden 
dentro e fóra do mundo educativo, hai 
futuro para o patrimonio, como reflec-
tía o lema da edición de 2005.

BUCIÑOS: modelo para o monumento  
do milenario de San Rosendo en 
Celanova (907/1977). 
Colección do autor.
Foto Xavier Álvarez

